
Xalqımızın birlik, qəhrəmanlıq və mübarizə günü 
 

Şahin Seyidzadə, 

Milli Məclisin deputatı 

 

XX əsrdə Azərbaycan xalqının milli müstəqillik və azadlıq uğrunda mübarizə salnaməsində 

tarixi günlərdən biri də 35 il əvvəl - 1990-cı il yanvarın 19-dan 20-nə keçən gecə baş verən qanlı 

faciədir. Azərbaycanın ərazi bütövlüyünün pozulmasına qarşı etiraz edənləri, azadlıq, müstəqillik və 

suverenlik ideyalarını dəstəkləyən xalqı cəzalandırmaq məqsədilə həmin gün imperiya qüvvələri 

Bakı şəhərinə əksəriyyəti ermənilərdən ibarət olan qoşun yeritmişdir. 

 

1990-cı il qanlı 20 Yanvar faciəsindən artıq 35 il keçir. Unudulması mümkün olmayan, insanlığa 

qarşı törədilmiş bu qatı cinayət ürək ağrısı ilə yad edilir. Yaddaşlara Qara Yanvar gecəsi kimi həkk olunmuş 

həmin qanlı tarix həm şəhidlərimizin anım günü, həm də Azərbaycanın azadlıq uğrunda mübarizə aparan 

xalqımızın birliyi, fəxr və şərəf günüdür. Bu hadisələr bir daha nümayiş etdirdi ki, xalqımız müstəqilliyinin, 

pozulmuş hüquqlarının bərpa olunması naminə savaşmaq əzmindədir. 20 Yanvar həm də uzun illər sovet 

imperiyasının əsarətində yaşayan xalqın azadlıq səsini ucaltdığı, öz ərazi bütövlüyü, surevenliyi uğrunda 

qəhrəmanlıq, mərdlik nümayiş etdirdiyi şərəfli bir gündür. 

Həmin günün mənzərəsi faciəvi olduğu qədər də möhtəşəmdir. Azadlığımızın bərpası yolunda ilk 

şəhidlərin verildiyi Qanlı Yanvar gecəsi cəsarətin, fədakarlığın, milli məfkurənin dönməz oyanışının əyani 

təcəssümü oldu. Baş verən hadisələr xalqımızın azadlıq arzusunun, müstəqillik idealının uzun illər davam 

edən sovet hərb maşınının repressiyasına rəğmən sönmədiyini, əksinə yeni güc qazandığını bir daha 

nümayiş etdirdi. Bununla Azərbaycan xalqı zülmə, ədalətsizliyə və zorakılığa boyun əyməyəcəyini, milli 

iradəsinin sarsılmazlığını təkcə imperiya rəhbərliyinə deyil, bütün dünyaya göstərdi və özünün milli 

azadlığı uğrunda mübarizəsinin dönməz olduğuna şübhə yeri qoymadı. Qəhrəmanlıqla dolu keçmişi, 

dövlətçilik ənənəsi olan böyük bir coğrafiyada dövlətlər yaratmış, zaman-zaman yadellilərə qarşı səfərbər 

olub birgə mübarizə aparmış, dünya mədəniyyəti xəzinəsinə dəyərli töhfələr vermiş bir millət uzun müddət 

əsarət altında yaşaya bilərdimi? Öz keçmişindən sanki qan damarları ilə axıb gələn vətən sevgisi, milli 

özünüdərk, zülmə, ədalətsizliyə boyun əyməmək kimi hisslərə malik olan bir xalq öz çiyinlərində bu 

əsarətin ağırlığını çoxmu çəkəcəkdi? İyirminci əsrin əvvəllərində öz tarixi dövlətçilik ənənələrinə 

dayanaraq Şərqdə ilk demokratik dövlət quran bir xalq qısa zaman kəsiyindən sonra yenidən imperiya 

caynağına düşməsini uzun müddət necə qəbul edə bilərdi? 20 Yanvar faciəsi, sözün əsl mənasında, 

xalqımızın milli özünüdərkində yeni bir mərhələnin başlanğıcı oldu. Xalq öz qərarını verdi. Yolumuz 

Azadlıqdır! 

20 Yanvar faciəsi Azərbaycanın azadlığı və ərazi bütövlüyü uğrunda mübarizə tarixinə qəhrəmanlıq 

səhifəsi kimi daxil olmuşdur. 1990-cı ilin 20 Yanvarında ölkəmizə qarşı ərazi iddiaları irəli sürən 

Ermənistanın təcavüzkar hərəkətlərindən və keçmiş SSRİ rəhbərliyinin onlara havadarlığından hiddətlənən, 

Bakının küçələrinə və meydanlarına çıxaraq buna öz qəti etirazını bildirən geniş xalq kütlələrinə qarşı sovet 

ordusunun döyüş hissələrinin yeridilməsi, Azərbaycanda misli görünməmiş faciəyə gətirib çıxardı. Odur 

ki, 20 Yanvar faciəsi zamanı şəhid olmuş insanların əziz xatirəsi istər respublikamızda, istərsə də onun 

hüdudlarından kənarda yaşayan soydaşlarımız tərəfindən daim uca tutulur, hörmətlə anılır. 20 Yanvar 

faciəsi elə bir tarixdir ki, həmin gün Azərbaycan xalqı uzun illərdən bəri əsarətdə olduğu sovet imperiyasına 

qarşı əliyalın olsa da, inamlı mübarizəyə qalxdı. 1990-cı ilin 20 yanvar tarixi bir gündən ibarət olan bir tarix 

deyildir. Bu tarix Azərbaycan xalqının uzun illərdən bəri apardığı müstəqillik mübarizəsinin nəticəsi idi. 

Məhz buna görə sovet imperiyası Azərbaycanın müstəqillik əldə etməsinə heç cür razı ola bilmirdi, bunun 

qarşısını almaq üçün öz hərb maşınını bütün gücü ilə işə salmalı oldu. Bakıya və Azərbaycanın rayonlarına 

qanunsuz müdaxilə edən qoşun hissələrinin təcavüzü nəticəsində 131 nəfər həlak olmuş, 400 nəfər həbs 

edilmiş, 744 nəfər yaralanmış, 4 nəfər itkin düşmüşdür. Lakin 1990-cı ilin yanvar qırğını nə qədər faciəli 

olsa da, Azərbaycan xalqının iradəsini, milli azadlıq uğrunda mübarizə əzmini qıra bilmədi. 

O dövrdə Azərbaycan xalqı adından ən ciddi bəyanatı Moskvada ulu öndər Heydər Əliyev vermişdi. 

İmperiyanın mərkəzində, dünyanın aparıcı KİV təmsilçiləri qarşısında irəli sürülən, 20 Yanvar faciəsində 

insanlığa qarşı törədilən qırğınlara siyasi qiymət verilməsini, günahkarların cəzalandırılmasını tələb edən 

bu bəyanat bütün dünyada ciddi rezonans doğurmuşdu. Ulu öndər Heydər Əliyev həmin bəyanatda sovet 

dövlətinin başçısı M.S.Qorbaçovu birbaşa ittiham etməsi onun cəsarətinin, öz xalqına dərin məhəbbətinin 

və bağlılığının daha bir sübutu idi. 



Xüsusilə qeyd etmək lazımdır ki, ümummilli lider Heydər Əliyevin təşəbbüsü ilə 1990-cı il noyabrın 

21-də Naxçıvan Muxtar Respublikasının Ali Məclisində və 1994-cü il martın 29-da isə 20 Yanvar faciəsinə 

ali qanunvericilik orqanı - Milli Məclis səviyyəsində ilk dəfə siyasi-hüquqi qiymət verilib. Milli Məclisin 

qəbul etdiyi Qərarda 20 Yanvar faciəsinin günahkarları konkret qeyd olundu və bu qanlı aksiya 

Azərbaycanda milli azadlıq hərəkatını boğmaq, xalqın inamını, iradəsini qırmaq üçün totalitar kommunist 

rejimi tərəfindən törədilmiş hərbi təcavüz və cinayət kimi qiymətləndirildi. Həmçinin şəhidlərin xatirəsi 

əbədiləşdirildi, Şəhidlər Xiyabanında "Əbədi məşəl" abidə-kompleksi ucaldıldı, 20 Yanvar Ümumxalq 

Hüzn Günü elan edildi, şəhid ailələrinin, 20 Yanvar hadisələrində əlil olan şəxslərin sosial müdafiəsi 

gücləndirildi. Ulu öndər Heydər Əliyevin Fərmanı ilə 1998-ci ildə "20 Yanvar Şəhidi" fəxri adı təsis edildi. 

Dahi şəxsiyyət Heydər Əliyevin yolunu uğurla davam etdirən Prezident İlham Əliyev də şəhidlərin 

xatirəsinin uca tutulmasına, şəhid ailələrinin sosial məsələlərinin həllinə xüsusi diqqət ayırır. Prezident 

İlham Əliyevin təşəbbüsü sayəsində 20 Yanvar hadisələri ilə əlaqədar əlilliyi olan şəxslər və şəhid ailələri 

üçün effektiv sosial müdafiə sistemi formalaşıb. Dövlət başçısının "20 Yanvar şəhidinin ailəsi üçün 

Azərbaycan Respublikası Prezidentinin təqaüdünün təsis edilməsi haqqında" 2006-cı il 19 yanvar tarixli 

Fərmanına əsasən, şəhid ailələrinə dövlət qayğısını artırmaq məqsədilə təqaüd verilir. Onların uyuduğu 

Şəhidlər Xiyabanında təmir və yenidənqurma ilə yanaşı, Bakının Yasamal rayonundakı "20 Yanvar" 

dairəsində, Həsən bəy Zərdabi və Müzəffər Həsənov küçələrinin kəsişməsində Qanlı Yanvar şəhidlərinin 

xatirəsinə memorial abidə kompleksi ucaldılmışdır. 

Zaman göstərdi ki, Azərbaycan xalqı bu faciəni ləyaqətlə yaşadı. Bütün bu illər ərzində Azərbaycan 

xalqı 20 Yanvar şəhidlərini ehtiramla yad edir, onların xatirəsinə ucaldılmış abidə önünə gül dəstələri düzür. 

Müxtəlif ölkələrdən Azərbaycana təşrif buyuran qonaqlar ilk növbədə Şəhidlər Xiyabanına gəlir və canları 

bahasına respublikanın müstəqilliyini qazananların qarşısında baş əyir, ehtiramlarını bildirirlər. 

Hər il yanvarın 20-də minlərlə insan Şəhidlər Xiyabanını ziyarət edir, Vətənin azadlığı və suverenliyi 

uğrunda canlarından keçmiş Azərbaycan oğul və qızlarının əziz xatirəsini ehtiramla yad edirlər. 

20 Yanvar faciəsi əzəli torpaqlarımızın işğalına doğru aparan yolların başlanğıcı idi. O zaman sovet 

dövləti beynəlxalq hüquq normalarını pozaraq, həmin cinayətlə Ermənistana dəstək vermiş, nəticədə 

Azərbaycana qarşı davam edən uzunmüddətli təcavüz, etnik təmizləmə, soyqırımı baş vermiş, 

torpaqlarımızın 20 faizi zəbt edilmiş, Ermənistan ərazisindən, Qarabağ və ətraf yeddi rayondan əhali zorla 

qovulmuş, soydaşlarımızın bir milyon nəfəri qaçqına və öz doğma yurdundan didərgin düşərək məcburi 

köçkünə çevrilmişdir. 

Azərbaycan tərəfi bu münaqişənin sülh yolu ilə həllinə daim səy göstərir. Ölkə Prezidenti cənab 

İlham Əliyev keçmiş münaqişənin yalnız ölkəmizin ərazi bütövlüyü çərçivəsində həllini tapmasının, zəbt 

edilmiş Azərbaycan torpaqlarından işğalçı qüvvələrin çıxarılmasının zəruriliyini dəfələrlə, qətiyyətlə 

nüfuzlu beynəlxalq qurumların tribunalarından bəyan etmişdir. Bütün bu danışıqlarla Ermənistan rəhbərliyi 

razılaşmamışdır. Azərbaycan Respublikasının Prezidenti, Ali Baş Komandan İlham Əliyev 2020-ci il 27 

sentyabrda, düşmən təxribatının qarşısını almaq üçün Orduya bütün cəbhə boyu əks-hücum əmri verməklə, 

təkcə Azərbaycan tarixində deyil, Türk dünyasının tarixində yeni səhifə açmış oldu. Rəşadətli Azərbaycan 

əsgər və zabitləri addım-addım irəliləyərək, Ermənistanın uzun illər ərzində qurduğu mühəndis-istehkam 

sistemlərini yarıb keçmiş, torpaqlarımız şəhidlərimizin qanı və canı bahasına azad edilmişdir. 

Prezident İlham Əliyev, Birinci vitse-prezident Mehriban xanım Əliyeva vətənimizin azadlığı, ərazi 

bütövlüyü uğrunda şəhid olanların, müharibə veteranlarının, şəhid ailələrinin, əlillərin problemlərinin 

dövlət səviyyəsində həllini əsas vəzifələrdən biri kimi qarşıya qoyublar. Dövlət başçısının tapşırıq və 

tövsiyələrinə əsasən ölkəmizdə bu istiqamətdə böyük tədbirlər həyata keçirilir. Şəhid ailələrinin, əlillərin 

sosial təminatı daha da möhkəmləndirilir, dövlət hesabına tikilən fərdi və yaşayış evlərindən mənzil 

alanların, avtomobillə təmin olunanların sayı ildən ilə artır. 

Xeyirxahlıq missiyası ilə diqqət mərkəzində olan Heydər Əliyev Fondu 20 Yanvar şəhidlərinin 

ailələrinə və əlillərin problemlərinə daim qayğı ilə yanaşır. Fondun dəstəyi ilə 20 Yanvar şəhidlərinin 

xatirəsinin əbədiləşdirilməsi, faciə qurbanları ailələrinin problemlərinin həlli, sağlamlıqlarının bərpası 

istiqamətində mühüm işlər görülür. Heydər Əliyev Fondunun vitse-prezidenti Leyla xanım Əliyevanın da 

bu istiqamətdə həyata keçirdiyi tədbirlər yüksək dəyərlərə malikdir. Məhz onun təşəbbüsü ilə Heydər 

Əliyev Fondu tərəfindən Qarabağ münaqişəsi, xalqımızın qanlı tarixi 20 Yanvar ilə bağlı kitablar, bukletlər, 

albomlar nəşr olunmuş, filmlər çəkilmişdir. 

Ulu öndər Heydər Əliyevin söylədiyi kimi, "bu təcavüz xalqımızı mənəvi cəhətdən çox sarsıtsa da, 

itkilərə məruz qoysa da, onun mənliyini tapdalaya bilmədi, qürurunu sındıra bilmədi, qəhrəmanlıq 

salnaməsinə yeni bir səhifə kimi yazıldı. Hesab edirəm ki, bugünkü müstəqillik qüdrətli Azərbaycan 

xalqımızın ən böyük sərvətidir. Şəhidlərimizin, canlarını qurban vermiş insanların bu işdə böyük xidməti 

olmuşdur. Bu da heç vaxt yaddan çıxarılmamalıdır. Onlar xalqın azadlığı yolunda canlarından da keçməyə 



hazır olduqlarını göstərdilər və bu yolla getdilər. Ölümə gedən yollar onları ölməzliyə-əbədiyyətə, 

xalqımızı isə əbədi azadlığa qovuşdurdu. Bu qanlı, amma şərəfli bir tarixdir. 

Bir daha vətən, xalq yolunda, torpaqlarımızın bütövlüyü və müstəqilliyimiz uğrunda canlarını fəda 

etmiş bütün şəhidlərimizin parlaq xatirəsini ehtiramla yad edərək, onlara Ulu Tanrıdan rəhmət, yaxınlarına 

isə başsağlığı diləyirik. Ruhunuz şad olsun, əziz Vətən övladları! Uğrunda canınızı qurban verdiyiniz 

Vətənimiz Azərbaycan var olsun, müstəqilliyimiz əbədi və sarsılmaz olsun! 


